
Čoahkkinortnega dohkkeheapmi
	

Áššečilgehus

Sámi girkolaš válgačoahkkima njuolggadusaid mielde § 5-2 galgá válgačoahkkin mearridit alcces čoahkkinortnega Sámi girkoráđi evttohusa mielde. 


Mearrádusevttohus

Sámi girkoráđđi evttoha ahte Sámi girkolaš válgačoahkkin mearrida čuovvovaš čoahkkinortnega:

Sámi girkolaš válgačoahkkima čoahkkinortnet

Sámi girkoráđđi mearridan evttohusa 29.11.2018

Kap. 1 Oppalaš mearrádusat

§ 1-1. Ulbmil
Sámi girkolaš válgačoahkkin lea sámi girkoeallima ovddasteaddji orgána Norgga girkus, mii galgá veahkkin suddjet ja ovddidit sámi girkoeallima.
Válgačoahkkin galgá doaimmahit barggus oskkáldasat evangelalaš-lutherlaš oahpa hárrái.  Sámi girkolaš válgačoahkkin galgá nomineret evttohasaid Sámi girkoráđđái ja válljet sámi ovddasteddjiid dan guovtti davimus bismagodderáđđái, gč. Sámi girkolaš válgačoahkkima njuolggadusaid § 1-2. 
Válgačoahkkin sáhttá maiddái buktit cealkámušaid áššiid birra dalle go girkolaš eiseválddit bivdet dahje go válgačoahkkin iešheanalis háliida buktit cealkámuša. 

§ 1-2. Válgačoahkkima čoahkkádus
Sámi girkolaš válgačoahkkima čoahkkádus boahtá ovdan Sámi girkolaš válgačoahkkima njuolggadusain § 1-3.

[bookmark: _GoBack]§ 1-3. Eará ovddasteaddjit Sámi girkolaš válgačoahkkimis 
Sárdnun- ja evttohanrivttiin bohtet:
· Dat miellahtut Sámi girkoráđi nuoraidlávdegottis geat eai leat válljejuvvon delegáhttan Sámi girkolaš válgačoahkkima § 1-3 vuosttaš lađđasa c-bustáva njuolggadusaid mielde.
Sárdnunrivttiin bohtet:
· Girkoráđi jođiheaddji, 
· Girkoráđi direktevra,
· Sámi girkoráđi generálačálli ja
· Ovddasteaddjit girkoservodagain maiguin Norgga girkus lea girkosearvevuohta. 
Čoahkkin sáhttá addit sárdnunrievtti ovttaskas áššiin eará olbmuide čoahkkinjođiheaddji evttohusa mielde.

§ 1-4. Jávkan
Son guhte nammaduvvo delegáhttan Sámi girkolaš válgačoahkkimii, vurdojuvvo oassálastit orgána čoahkkimiin, minddar go lea dohkálaš jávkanágga. Dohkálaš jávkanágga galgá dieđihuvvot Sámi girkoráđđái. 

§ 1-5. Gussiid bovden
Sámi girkoráđđi sáhttá bovdet áigeguovdilis gussiid oassálastit olles válgačoahkkimis dahje osiin.

§ 1-6. Beavdegirji
Čoahkkimis čállojuvvo beavdegirji. Dat galgá sisttisdoallat:
- Bajilgova čoahkkima áššelisttus ja prográmmas j.e. 
- Daid ovddasteddjiid geat leat mielde čoahkkimis.
- Listtu sis geain lei sáhkavuorru iešguđetge áššiin. 
- Daid árvalusaid ja mearrádusevttohusaid mat leat ovddiduvvon iešguđetge áššiin. 
- Čoahkkima válggaid ja mearrádusaid.

§ 1-9. Rabas / Gitta čoahkkin
Sámi girkolaš válgačoahkkin lea rabas, muhto sáhttá mearridit giddet čoahkkimiid. Dákkár mearrádus dahkkojuvvo dábálaš eanetloguin.

Kap. 2 Áššit gieđahallamii

§ 2-1. Áššiid dieđiheapmi
Čuovvovaš instánssat sáhttet dieđihit áššiid válgačoahkkima gieđahallamii: 
· Girkočoahkkin
· Bismačoahkkin
· Sámi girkoráđđi
· Girkoráđđi
· Girkuid gaskasaš ráđđi
· Orgánat mat sáhttet sáddet delegáhtaid válgačoahkkimii. 

§ 2-2. Dieđihanáigemearri
Áššiid mat háliida gieđahallojuvvot, ferte dieđihit Sámi girkoráđđái maŋemustá 14 vahkku ovdal čoahkkima. Čálalaš ákkastallan ášši birra ferte sáddejuvvot seamma áiggis Sámi girkoráđi čállingoddái. Sámi girkoráđđi sáhttá iežas árvvoštallama mielde lasihit áššiid mat bohtet maŋŋel namuhuvvon áigemeari.  
§ 2-3. Ráhkkaneapmi ja čoahkkingohččun
Sámi girkoráđđi ráhkkanahttá daid áššiid maid Sámi girkolaš válgačoahkkin galgá gieđahallat. Sámi girkoráđđi, jođiheaddji bokte, gohčču delegáhtaid Sámi girkolaš válgačoahkkimii maŋemustá vihtta vahkku ovdal čoahkkima. Áššelistu ja áššebáhpirat galget čuovvut gohččuma. Áššit mat leat dieđihuvvon gieđahallamii, muhto mat eai leat biddojuvvon áššelistui, galget čielggaduvvot. Sámi girkoráđis lea geavatlaš ovddasvástádus čađahit čoahkkima.

Kap. 3 Rahpan ja vuođđudeapmi

§ 3-1. Rahpan ja registreren
Lea Sámi girkoráđi jođiheaddji gii rahpá Sámi girkolaš válgačoahkkima, ja gii maiddái jođiha čoahkkima dassážii go čoahkkinjođihangoddi lea válljejuvvon.
Sámi girkoráđi čállingoddi áimmahuššá čoahkkinoasseváldiid registrerema. Rievdadeamit sáddejuvvon oasseváldilisttu hárrái almmuhuvvojit čoahkkinjođiheaddji bokte. 

§ 3-2. Čoahkkinjođihangoddi
Sámi girkolaš válgačoahkkin vállje juohke čoahkkimii čoahkkinjođihangotti mas leat guokte miellahtu oktan persovnnalaš várrelahtuiguin. Sii galggaše leat Sámi girkolaš válgačoahkkima delegáhtat. Galgá leat sohkabealbalánsa. 
Čoahkkinjođihangoddi válljejuvvo dábálaš eanetloguin. Sámi girkoráđi čállingottis lea ovddasvástádus lohkama dáfus.
Čoahkkinjođihangoddi váldá badjelasas čoahkkinjođiheami dakkaviđe go válljen lea čielgan.

§ 3-3. Gohččuma ja áššelisttu dohkkeheapmi
Čoahkkinjođihangotti jođiheaddji dohkkeha gohččuma ja áššelisttu ja čoahkkima gieđahallanvuogi. Vuođđudeami oktavuođas sáhttet miellahtut evttohit loktet liigeáššiid cealkámuššii, go fal sáhttá duođaštit ahte áššit leat bohciidan girkolaš ja/dahje servodahkii guoskevaš dilálašvuođas mii ii lean dáhpáhuvvan vuos dalle go áššiid dieđihanáigemearri dievai. Evttoheaddji oažžu vejolašvuođa buktit oanehis áššečilgehusa oktan vuođuštemiin, ovdal go válgačoahkkin mearrida galgá go ášši váldojuvvot gieđahallamii. Unnimustá 2/3 válgačoahkkimis ferte doarjut dán.
Vuođđudeami oktavuođas galgá válgačoahkkin mearridit guđet delegáhtat galget ovddastit davvisámi giellaguovllu ja julevsámi giellaguovllu, gč. Sámi girkolaš válgačoahkkima njuolggadusaid § 1-4. 

§ 3-4. Jietnalohkkit
Nammaduvvo jietnalohkkiidjoavku mas leat 4 ovddasteaddji. Jietnalohkkit sáhttet maiddái leat čállingottis.

§ 3-5. Nominašuvdnalávdegoddi
Sámi girkolaš válgačoahkkin vállje čoahkkima delegáhtaid gaskkas nominašuvdnalávdegotti mas leat vihtta miellahtu ja seamma olu várrelahtut, ja man doaibmaáigi lea njeallje jagi.
Nominašuvdnalávdegoddi evttoha evttohasaid daidda válggaide ja nominašuvnnaide maid válgačoahkkin galgá čađahit. Evttohaslistu galgá biddjojuvvot bajás alfabehtalaččat, gč. Sámi girkolaš válgačoahkkima njuolggadusaid § 1-6.




§ 3-6. Beavdegirjevuolláičállit
Válgačoahkkima delegáhtaid gaskkas válljejuvvojit guokte miellahtu vuolláičállit beavdegirjji. Soai galgaba dárkkistit ja vuolláičállit mearrádusaid maid válgačoahkkin lea čađahan.

Kap. 4 Beaiveortnet

§ 4-1.  Beaiveortnet
Válgačoahkkin bargá vuosttažettiin dievasčoahkkimiid bokte. Válgačoahkkin mearrida beaiveortnega. 
Evttohus rievdadit beaiveortnega ovddiduvvo čoahkkinjođihangoddái ja čoahkkinjođihangotti bokte. Galgá čilgejuvvot manne evttoha rievdadit beaiveortnega.
Mearrádus rievdadit beaiveortnega gáibida dábálaš eanetlogu.

Kap. 5 Dievasčoahkkin

§ 5-1. Boahtin
Válgačoahkkin čoahkkana dievasčoahkkimii mearriduvvon áiggiide.
Jávkan dieđihuvvo čoahkkinjođihangoddái. Čoahkkinjođihangoddi galgá dohkkehit vejolaš virgelobiid.

§ 5-2. Rievdadusevttohus
Evttohus maid delegáhtta háliida váldit jienasteapmái, galgá dieđihuvvot čoahkkinjođihangoddái čálalaččat báhpira dahje elektrovnnalaš čoahkkinvuogádaga hámis dakkaviđe go lea ovddiduvvon, ja evttoheaddji namma galgá leat das mielde. Dábálaččat ovddiduvvojit rievdadusevttohusat digaštallama álggus.

Kap. 6 Digaštallama birra

§ 6-1. Movt bivdit sáhkavuoru/replihka
Digaštallamis dievasčoahkkimis bivdá sáhkavuoru ja replihka sáhkavurrui elektrovnnalaš čoahkkinvuogádaga bokte. Addojuvvojit guokte replihka ja okta vástidanreplihkka guđege sáhkavurrui. Čoahkkinjođihangoddi sáhttá mearridit ahte elektrovnnalaš čoahkkinvuogádat ii galgga geavahuvvot. Jus nu šaddá, de galgá bivdit sáhkavuoru nammalihpu čájehemiin. Replihka sáhkavurrui oažžu go čájeha nammalihpu ja guokte suorpma. 
Sáhkavuoru beaiveortnegii, čoahkkinortnegii, jienastanortnegii dahje čielga boasttuipmárdusaid njulgemii oažžu nammalihpu čájehemiin ja go dadjá “beaiveortnegii”, “čoahkkinortnegii”, “jienastanortnegii” dahje “čielga boasttuipmárdusa njulgemii”. Dákkár sáhkavuorut addojuvvojit sárdnunlisttu olggobealde, ja galget guoskkahit dušše áššemeannudeami, ii ge ieš ášši. 
Áššelisttu áššiid gieđahaladettiin sáhttá čoahkkinjođihangoddi addit sáni saji Sámi girkoráđi jođiheaddjái, Sámi girkoráđi generálačállái, Girkoráđi jođiheaddjái ja Girkoráđi direktevrii dahje vejolaš lávdegotti ovddasteaddjái olggobeale sárdnunlisttu vástidit gažaldagaid dahje njulget boasttuipmárdusaid. 

§ 6-2. Sárdnunáigi
Čoahkkinjođihangoddi sáhttá vaikko goas ráddjegoahtit sárdnunáiggi. Dán vuolde sáhttá maiddái addojuvvot guhkit sárdnunáigi dahje vejolašvuohta evttoheddjiide dahje erenoamáš guoskevaš olbmuide váldit loahppasáhkavuoru. 

Ovdal go čoahkkinjođiheaddji bidjá sárgá digaštallamis, fertejit visot evttohusat mat galget jienastuvvot leat ovdanbuktojuvvon, ja ferte addojuvvot vejolašvuohta bivdit sáhkavuoru  gaskal sárgábidjama mearrideami ja čađaheami, ja sárdnunlistu galgá refererejuvvot. 

§ 6-3. Gárvvisteapmi
Go gažaldat lea divvojuvvon digaštallama vuolde, de ii ábut čoahkkin loahpahuvvot ovdal go gažaldat lea mearriduvvon juogo jienasteami bokte dahje dan bokte ahte čoahkkin lea mearridan maŋidit šiehtadallamiid. 

§ 6-4. Vuordámuš ahte delegáhtat jienastit 
Delegáhtta guhte lea sajis go ášši váldojuvvo jienasteapmái, vurdojuvvo jienastit. Persovdnaválggaid olis lea vejolaš addit guoros jiena.
Miellahttu guhte ii leat sajis go čoahkkinjođiheaddji almmuha ahte ášši lea váldojuvvon jienasteapmái, ii oassálastte jienasteamis. Dat miellahtut geat leat sajis, eai ábut guođđit sále ovdal go jienasteapmi lea loahpahuvvon.

§ 6-5. Jienastemiid birra
Go buohkat geat leat ožžon sáni saji leat doallan iežaset sáhkavuoruid, gulaha čoahkkinjođiheaddji ahte digaštallan lea loahpahuvvon, čielggada ovddiduvvon mearrádusevttohusaid ja guđe ládje jienasteapmi galgá čađahuvvot. Ášši váldojuvvo jienasteapmái.
Jienasteapmi čađahuvvo juogo jienastandovdonmearkkaid čájeheami bokte, čálalaš jienasteami bokte dahje elektrovnnalaš čoahkkinvuogádaga geavaheami bokte.
Válgačoahkkima mearrádusat mearriduvvojit dábálaš eanetloguin daid jienaid dáfus mat leat oassálastán, jus eará ii leačča mearriduvvon.
Jus leat ovtta mađe jienat eará áššiin go nominašuvnnas ja válggain, de lea Sámi girkoráđi jođiheaddji jietna mii mearrida.

§ 6-6. Jienasteapmi nominašuvdna- ja válgamearrádusaid olis 
Nominašuvnna dahje válggaid olis sáhttá juohke miellahttu gáibidit čálalaš jienasteami.  
Nominašuvdna- ja válgamearrádusa oktavuođas lea dat olmmoš nominerejuvvon dahje válljejuvvon gii lea ožžon eambbo go beali jienain. Jus ii oktage oaččo dakkár eanetlogu, dahje jus eai doarvái olbmot oaččo dakkár eanetlogu, de dollojuvvo ođđa jienasteapmi gaskal dan/daid evttohasa(id) geat ožžo eanemus jienaid ja vejolaččat dan/daid evttohasa(id) geat ožžo nubbin eanemus jienaid. Dán bokte lea(t) dat válljejuvvon gii/geat lea(t) ožžon eanemus jienaid. Jus leat ovtta mađe jienat, de vuorbáduvvo gii galgá válljejuvvot.
Sámi girkoráđi jođiheaddji ja su várreláhtu nominašuvdna čađahuvvo guovtti sierranas jienasteami bokte. Davvisámi ovddasteaddji válljen Davvi-Hålogalándda bismagodderáđđái ja Girkočoahkkimii ja su várreáirasa válljen čađahuvvo guovtti sierranas jienasteami bokte. Seamma guoská julevsámi áirasa válljemii Lulli-Hålogalándda bismagodderáđđái ja Girkočoahkkimii ja su várreáirasiid válljemii.
Nominašuvnna ja válggaid olis almmuha nominašuvdnalávdegoddi evttohasaid. Válgačoahkkin oažžu vejolašvuođa evttohit eará evttohasaid. Sii fertejit leat jerrojuvvon ovdagihtii. Jus nominašuvdna- dahje válgamearrádus čađahuvvo čálalaččat, de sáhttá dat dahkkojuvvot juogo válgabáberlihpuid dahje elektrovnnalaš čoahkkinvuogádaga bokte. Jus nominašuvdna- dahje válgamearrádus čađahuvvo čálalaččat báberlihpuid bokte, de gusto čuovvovaš: Jienastanlihppui čállojuvvojit nu olu namat go dat lohku lea mii galgá válljejuvvot. Listtut main leat beare unnán namat eai galgga bálkestuvvot. Jus leat addojuvvon guoros jienat, de galget dat lohkkojuvvot mielde nannen dihte lea go čoahkkin mearrádusválddálaš, muhto eai galgga lohkkojuvvot mielde ieš válgamearrádusas.

Kap. 7 Lávdegoddebargu

§ 7-1. Válgačoahkkima bargu cealkámušaiguin
Válgačoahkkin sáhttá mearridit ahte cealkámušaid gieđahallan galgá dahkkojuvvot lávdegottis. Dát mearriduvvo vuođđudeami oktavuođas. Dalle válljejuvvojit maiddái lávdegotti miellahtut. 

§ 7-2. Lávdegotti bargovuohki
Lávdegoddi vállje ieš alcces jođiheaddji dábálaš eanetloguin. Sámi girkoráđđi fuolaha čállinveahki lávdegottiide.
Lávdegotti gieđahallama boađusin galgá leat oanehis čálalaš mearrádusevttohus válgačoahkkimii. 
Mearrádusevttohusas galgá leat ákkastallan dan dahje daid evttohusaid hárrái mat ovddiduvvojit.
Lávdegotti jođiheaddji ja čálli vuolláičálliba mearrádusevttohusa lávdegottis.

§ 7-3. Beavdegirji lávdegotti čoahkkimiin.
Lávdegotti čoahkkimiin čállojuvvo beavdegirji. Lávdegotti jođiheaddji ja čálli vuolláičálliba beavdegirjji. 

Kap. 8 Eará mearrádusat

§ 8-1. Giella
Sámi girkolaš válgačoahkkima giella lea sámegiella ja dárogiella. Sámegielain oaivvilduvvo davvi-, julev- ja lullisámegiella.

§ 8-2. Oktavuohta eará láhkaásahusaide
Hálddašanlága ja almmolašvuođalága mearrádusat biddojuvvojit Sámi girkolaš válgačoahkkima vuođđun. 

§ 8-2. Čoahkkinortnega rievdadeapmi
Dán čoahkkinortnega rievdadeapmi gáibida 2/3 eanetlogu.

